
STUDIEBRIEF 0
'n Baie kort groetwoord
Dagsê 
Baie welkom as Ou Testament-student. Ons hoop dat hierdie kort kursus in die Ou Testament vir jou iets sal beteken en dat jy ook hierdie insigte in die bediening sal kan gebruik. Voordat ons egter verder gaan, eers 'n woord van verskoning. Jammer dat julle nou eers van my hoor, maar soos in 'n ander brief vertel, was daar 'n misverstand.


Vanjaar is daar slegs een werkopdrag, maar dit bestaan uit twee dele. Elkeen van hierdie werkopdragdele fokus op 'n bedieningsterrein: die prediking en die liturgie. Hieronder meer besonderhede.

· Preektema: Hoe sal jy oor Abraham preek? (ongeveer 7-8 bladsye) 

Dit gaan nie oor die preek self nie, maar oor enkele hermeneutiese vrae. Hoe sal jy oor Abraham preek terwyl daar soveel historiese probleme in verband met hom is? Hoe kan daar in die kerk nog enigsins oor hom gepraat word terwyl sy historisiteit moeilik bewys kan word? Ons sal so graag Abraham se lewe presies wil ken, maar ons kan nie. Ons sal Abraham so graag meer histories wil verstaan, maar hy bly as 't ware die heeltyd buite ons historiese greep. Dit is nie net frustrerend nie, maar dit het ook vir die prediking konsekwensies. Kan 'n mens oor iemand preek wat jy nie histories kan ‘bewys’ nie? 

Om hierdie vraag te kan beantwoord, sal daar in die volgende weke elke dag studiemateriaal en dagstukkies oor die Abrahamsverhale aan jou gestuur word. Dit is nie so baie werk nie en daarom kan jy sommer nou al die Abrahamsverhale in Genesis 12-25 begin lees. Som dit op en probeer die inhoud van elke hoofstuk onder die knie kry. Hieronder word 'n uiteensetting van die e-studiemateriaal verskaf.

· Studiebrief 0: dit is hierdie studiebrief wat jy nou lees.

· Studiebrief 1: dit verskaf algemene inligting oor die werkopdragte, maar daar word ook iets oor spiritualiteit en die Ou Testament gesê.
· Studiebrief 2: dit is 'n baie elementêre brief oor die historiese lees van tekste; jy hoef dit net deur te lees en dan kan jy self besluit wat jy daaruit wil gebruik. 

· Studiebrief 3: dit handel oor die godsdiens of ‘spiritualiteit/ geloof’ van Abraham. 

· Studiebrief 4: dit is 'n voortsetting van Abraham se godsdiens of ‘spiritualiteit/ geloof’.

· Studiebrief 5: dit is 'n kort teologiese nadenke oor geskiedenis.

· Studiebrief 6: dit bevat kort riglyne oor die skryf van 'n werkopdrag. 


Saam met die studiebriewe sal jy ook dagstukkies ontvang. Dit fokus spesifiek op Abraham en dit wil iets van die teologie van die Abrahamsverhale oorvertel. Volgens Von Rad moes 'n teologie van die Ou Testament ‘Nacherzählung’ wees; dit moes die teologie van die Ou Testament oorvertel en hierdie dagstukkies wil iets daarvan wees. 
Binnekort hoor jy weer van ons. Geniet die Ou Testament en daarom ook die lewe. Onthou: plaas tog 'n bibliografie aan die einde van jou werkopdrag.

